
BOSHLАNGʼICH  SINFLАRDА  INGLIZ  TILINI OʼQITISHNING 

MUАMMOLАRI 

Andijon shahar pedagogika kolleji  

oliy toifali ingliz tili fani o’qituvchi  

Yoqubova Nargiza Odiljon qizi  

 

Аnnotatsiya 

Mazkur maqolada boshlingʼich sinf oʼquvchilariga ingliz tilini oʼrgatishda duch 

keladigan baʼzi muammolar hamda ushbu muammolarni bartaraf etish usullariga 

bagʼishlanadi;  

Kalit soʼzlar: oʼqish texnikasi, yozish texnikasi, kasbiy kompetentsiya, dikoding, 

inkoding, grafikli fonetika, fonetik mezon, anʼanaviy mezon, ieroglif; 

Annotatsiya 

This article deals with some problems encountered in teaching English to 

elementary school students and ways to overcome these problems; 

Key words: reading technique, writing technique, professional competence, 

decoding, encoding, graphic phonetics, phonetic criterion, traditional criterion, 

hieroglyph; 

Oʼzbekiston Respublikasi Prezidentining 2020 yil 6 noyabrdagi “Oʼzbekistonning 

yangi taraqqiyot davrida ilm-fan va taʼlim-tarbiya sohalarini rivojlantirish toʼgʼrisida”gi 

Qarorida boshlangʼich taʼlim jarayonida oʼquvchilarga xorijiy tillarni oʼqitish va ularning 

dastlabki nutqiy malakasini shakllantirish vazifasi qoʼyilgan.Mazkur vazifa doirasida 

yangi metodik tavsiyalar, koʼrsatmalar va oʼquv materiallari ishlab chiqish dolzarb boʼlib 

turibdi. Boshlangʼich taʼlimda Birlashgan Millatlar Tashkilotining rasmiy ish tillari 

boʼlgan ingliz, rus, frantsuz, ispan va arab tillarini oʼqitish, mazkur xalqaro tillar guruhi 

vositasida boshlangʼich sinf oʼquvchilarining tillarni oʼrganish koʼnikmasini hozirgi 

zamon talablari asosida shakllantirish vazifasi turibdi. Shu sababli 2020-2021 oʼquv 

yilidan boshlab boshlangʼich sinflarda xorijiy tillarni oʼqitishning yangi oʼquv dasturi, 

oʼquv materiallari va lugʼatlar amalga kiritildi. Mazkur yangi oʼquv materiallari davlat 

talablari darajasida tayyorlangan boʼlib, unda boshlangʼich sinf oʼquvchilarining yosh, 

jismoniy, aqliy, ruhiy va estetik xususiyatlari hisobga olingan. Аyni paytda, 

yaratilayotgan yangi oʼquv materiallarini va xorijiy tillarni oʼqitish jarayonini 

tizimlashtirish muammosi mavjud. Chunki tizim xorijiy tillarni boshlangʼich sinflarda 

oʼqitishning oʼziga xos shakllarini ishlab chiqish va unda oʼquvchi shaxsining 

imkoniyatlarini hisobga olishni taqozo etadi. Shu sababli bu oʼrinda boshlangʼich 

taʼlimda xorijiy tillarni oʼqitishga doir yangicha yondashuvlar tizimi masalasiga 

eʼtiboringizni tortamiz. 

Prezidentimizning qaroriga koʼra chet tillarini oʼqitishni birinchi sinfdanoq boshlash 

yoʼlga qoʼyildi. Endi chet tilini oʼqitishda boshqacha talab, yangicha yondashuv, 

shuningdek yosh bolalarning ruhiyatidan kelib chiqqan holda yangi texnologiya va uslub 

yaratish zaruriyati tugʼildi. Dastlab yangi, mukammal darslik yaratish va darslikka oid 

koʼrgazmali qurollar ishlab chiqish ustida dasturlar ishlab chiqildi. Eng muhimi chet tili 

ona tili boʼlmaganligidan quyi sinf oʼquvchilarining zeriktirib qoʼymaydigan oʼyinli 

darslar oʼtilishi yoʼlga qoʼyildi. Аlbatta bu ishlar birdaniga amalga oshirilgani yoʼq. 

Dastavval, yaratilgan darslik ayrim belgilangan joylarda tajribalar oʼtkazildi va 

kamchiliklar aniqlanib tegishli xulosalar qilindi. 

Birinchi sinflarda chet tilini oʼqitishni yoʼlga qoʼyilishi eng muhim qadamlardan 

boʼlib hisoblansa, quyi sinflarda chet tilini oʼqitishning yangicha usulda oʼqitish ham 

asosiy muammolardan biridir. Chunki mustaqilligimizning dastlabki yillaridayoq barcha 

sohalarda boʼlgani kabi chet tillarini oʼqitishda ham islohotlar oʼtkazilib kelindi. Аvvalgi 

eskicha usulda dars oʼtish hozirgi davr zukko bolalarga toʼgʼri kelmay qoldi. Sobiq 

shoʼrolar davrida oʼquvchilarga chet tilini oʼqitishda koʼproq ingliz tili grammatikasiga 

etibor berilar edi. Dars davomida koʼproq yozma mashqlar bajarilib ogʼzaki muloqotga 

kam eʼtibor berilar edi. Bundan tashqari har bir darsga moʼljallangan leksikumga 

moʼljallangan mashqlar juda oz berilar edi. Bundan tashqari oʼquvchilarni ruhiy 

holatlarini hisobga oluvchi usullar toʼgʼrisida gapirilmas edi. 

Chet tilini oʼqitishdagi yangi soʼz va iboralarni oʼqitish ham muhim rol oʼynaydi. 

Ilgari anʼanaviy usulda yangi soʼzlarni oʼqitishda soʼzlar yozuv taxtasiga yozilib, ularning 

tarjimalari oʼqituvchi tomonidan aytib berilar edi va oʼquvchilardan ular asosida gaplar 

tuzishlari talab etilar edi. Hozirda bu usul hech qanday samara bermaydi. Dars davomida 

yangi soʼzlarni tarjimasisiz yozuv taxtasiga yozganidan soʼng oʼqituvchi ularni qanday 

maʼno anglatishini ingliz tilida tushuntiradi. Shuningdek past oʼzlashtiruvchi 

oʼquvchilarni imkoniyatlarini hisobga olgan holda rasmlardan foydalanib tushuntirishi 

kerak. Shundagina past oʼzlashtiruvchi oʼquvchilarga ham tushunarli boʼladi. Odatda past 

oʼzlashtiruvchi oʼquvchilarni darsga jalb qilish qiyinroq kechadi. Ularga tushunarli 

boʼlishi uchun berilgan yoki yangi oʼzlashtirilgan soʼzni ishlatib, muloqot qilish darsdagi 

faol oʼquvchilar bilan bajarilib soʼngra past oʼzlashtiruvchi oʼquvchilar bilan ham amalga 

oshirilishi kerak. Shundagina yangi leksika ustidagi ishlash deyarli barchaga barobar 

samara beradi. 

Shunday qilib, boshlangʼich taʼlimda xorijiy tillarni oʼqitish jarayoniga tizimli 

yondashishni kuchaytirish zaruriyat boʼlib turibdi. Buning uchun nazariy va amaliy 

yondashuvlarni uygʼunlashtirish kerak boʼladi.  Boshlangʼich taʼlimda xorijiy tillarni 

oʼqitishning tizimli yondashuvlari muammolari izchil oʼrganilib borilishi, ularning 

yechimlari topilishi va ommalashtirilishi bu jarayondagi pedagogik amaliyotning 

samarali boʼlishini taʼminlaydi. 

